Татарстан Республикасы Арча районы
Яңа Кенәр урта мәктәбе филиалы 
Сөрде башлангыч мәктәбе укытучысы
Фәйзрахманова Физия Әхъяр кызы

Тема:  Исемнең килеш белән төрләнеше

Максат: 
· Исем сүз төркеменең килеш һәм сан белән төрләнеше турындагы белем һәм күнекмәләрен системалаштыру;
· Төрле килештәге исемнәрне сөйләмдә дөрес куллану, фикерләү сәләтен бәйләнешле сөйләм телен үстерү;
·  Кошлар турындагы белемнәрен тулыландыру, кошларга карата сакчыл караш тәрбияләү.
Планлаштырылган  нәтиҗәләр: 
· шәхескә кагылышлы – ана теле аша телнең интеллектуаль үсешен аңлау;
· метапредмет – үз эшчәнлегеңне нәтиҗәле оештыра белү;
· предмет – исем сүз төркеменең килеш һәм сан белән төрләнеше турындагы белем һәм күнекмәләрен системалаштыру; төрле килештәге исемнәрне сөйләмдә дөрес куллану, фикерләү сәләтен, бәйләнешле сөйләм телен үстерү;
Дәреснең төре: үткән материалны кабатлау.
Предметара  бәйләнеш: әйләнә-тирә дөнья, әдәби уку.
Материал: 4 нче кл. дәреслеге (66-69 нчы битләр), тестлар, карточкалар.
Җиһазлау: презентация, кошлар рәсемнәре, килешләр язылган карточкалар, җимлек.

Дәрес барышы
I. Оештыру. Уңай психологик халәт тудыру.
- Исәнмесез балалар!
Кәефләрегез ничек?
- Кояшлы иртә кебек.
Тукай телен, анам телен 
Өйрәнергә дип килдек.
1. Дәреснең гадәти дәрес булмавын хәбәр итү. (Слайд 1)
2. Дәрестә үтәлергә тиешле кагыйдәләрне искә төшерү. (Слайд 2)
Тулы җөмләләр белән сөйлә.
Иптәшеңне игътибар белән тыңла, бүлдермә.
Кеше фикерен кабатлама, үз фикереңне әйт.
Дәфтәреңә дөрес һәм матур яз.
II. Актуальләштерү.
1. Дәреснең темасын һәм максатын ачыклау.
- Шакмаклардагы калын сузык аваз хәрефләрен сызып чыгыгыз.

(Терәк схемага “Исем”, “Килеш” сүзләре беркетелә.)
Нинди сүзләр килеп чыкты? Дәреснең темасы нинди булыр? Дәрестә нәрсә эшләрбез?
2. Матур язу күнегүе.
Кк
Карлыгач, ... (“к” хәрефенә башланган 5 кош исемен язарга)
3. “Кошлар – безнең дуслар” җөмләсен бергә уку, әңгәмә үткәрү.
- Безнең якта кыш көне нинди кошлар кала?
- Аларга кыш көне җиңелме?
- Суык көннәр куркынычмы, әллә ашарга булмаумы?
- Ә без аларга ярдәм итә алабызмы?
4. Безнең  мәктәпкә хат килгән. Әйдәгез, укып карыйк әле. Кем яза икән безгә? 
Исәнмесез, укучылар.
Без – сезнең тирәдә кышларга калучы кошлар – сезгә хат язарга булдык. Көннәр бик суык тора. Без бик туңабыз һәм ачыгабыз. Зинһар, безгә ярдәм итегез!
- Димәк, бүген без дәрестә нишләргә тиеш булабыз инде?
- Кошларга ярдәм итәргә.
III. Уку мәсьәләсен өлешләп чишү.
1. Сорауларга җавап бирү.
- Балалар, төнлә белән бик көчле җил чыккан, буран булган. Безнең җимлек куярга барасы юлга кар көртләре өеп киткән. Безгә юлны чистартырга кирәк. Биремне үтәсәк, юлларыбыз чистара. (Слайд 5)
Исемнәр нәрсәне белдерә?
Уртаклык исем нинди предметларга бирелә?
Берлек сандага исем ничә предметны белдерә?
Күплек сан нинди күплекне аңлата?
Исемгә ни өчен килеш кушымчалары ялгана?
Җөмләнең иясе кайсы килештәге исем белән белдерелә?
Җөмләнең иярчен кисәге булган исем кайсы килешләрдә килергә мөмкин?
2. Табышмакларның җавапларын табу. Килеш белән төрләндерү.
· Тагын бер көртне чистартырга кирәк. 
Кроссвордны  чишегез, шул сүзләрне килеш белән төрләндерегез, нәтиҗә ясагыз.
(Слайд 6)

Кыш көне кайсы кош бала чыгара? (чукыр)
1. Кулы юк, балчык ташый,
	Балтасы юк,өй ясый. (карлыгач)
2. Агач башы тукылдык, 
Тукый-тукый тук булдык. (тукран)
3. Савытыннан сабы озын. (саескан)
4. Чуар киемле урам малае 
Борчак җыя, кырда куна. (чыпчык)
5. Гөлдер-гөлдер гөл итекле
Гөлкәй кызыл читекле.  (күгәрчен)
(Слайд 7)
I төркем – тукран, карлыгач,
II төркем – саескан, чыпчык,
III төркем – күгәрчен, чукыр сүзләрен килеш белән төрләндерә. (Эш мөстәкыйль башкарыла)
Нәтиҗә ясый (калын әйтелешле исемнәргә калын кушымча ялгана, нечкә әйтелешле исемнәргә нечкә кушымча ялгана). 
3. Дәреслек, 66 бит. Кагыйдәне уку. (слайд 8)
	Сузык авазга һәм яңгырау тартыкка беткән исемнәргә
	Саңгырау авазларга беткән  беткән исемнәргә
	м, н, ң (борын тартыклары)
тартыкларына беткән исемнәргә

	Ю.к.          -га, -гә
Ч.к.           -дан, -дән
Ур.-в.к.    -да, дә
	-ка,-кә
-тан, -тән
-та, -тә
	-га, -гә
-нан, -нән
-да, -дә



4. Дәреслек буенча эш.
 108 нче күнегү. Төшеп калган килеш кушымчаларын ялгап, шигырьне күчереп язарга
Җир... ява салкын ак чәчәкләр,
Ямьләндереп авыл урамын.
Яратам мин туган якларым...
Бәсле таңын, җепшек буранын.
Тышта гүя шомырт бакчалары
Көн... каршы чәчәк атканнар.
Җир йокы..., аны ак энҗеле
Юрганына төрде йомшак кар.
3. Ял минуты. КОНРЭС (Укучылар төрле почмакларга баралар)
Песнәк Б.К
Песнәккә Ю.К.
Песнәкнең И.К.
Песнәктә У.В.К
IV. Алынган белемнәрне ныгыту.
1. Кошларны танып бел. (Слайд 9)
Слайдтагы кошларның исемнәрен әйтү, шул кошлар турында язылган карточкалар буенча  мөстәкыйль эш эшләү (исемнәрнең килешен билгеләү). (Төркемнәрдә мөстәкыйль эш)
1 нче төркем
Песнәкләрне (...)  авылда (...) да, шәһәрдә (...) дә очратырга мөмкин. Көз һәм кыш көннәрендә алар җимлекләргә (...) бик еш килә. Ә җәй көне бөтенләй диярлек күренмиләр. Бу чорда алар балаларына ризык эзләү белән мәшгуль була.
 Кыш көне песнәкләрне ашатырга, җимлекләр ясарга, оялар элеп куярга кирәк. Салкын вакытта алар орлык белән тукланалар, сөяктә (...) калган итне (...) дә бик яратып ашыйлар.
2 нче төркем
Күгәрченнәр (...)  борынгы заманнарда тауларда (...) яшәгән. Ә хәзер аларның күбесе даими рәвештә кешеләр янында яши. Күгәрченнәрнең (...) төрләре бик күп. Без күк күгәрченне (...) беләбез. Аның канатлары күксел төстә була. Муены белән күкрәгендә әле яшел төс, әле ал төс чагылып китә. Тәпиләре кып-кызыл. Ул, вак-вак атлап, яңа яуган карда (...) бормалы, кәкре-бөкре эзләр калдырып йөри.
3 нче төркем
Чәүкә – авыл һәм шәһәрләрдә (...) очрый торган иң гадәти кош. Аларның күпчелеге кыш көне җылы якларга (...) китми. Ояларын өй кыекларында, мич морҗаларында, манара башларында, агач куышларында ясый.
Ул каргадан (...) кечкенәрәк, төтен сыман кара-көрән төстә, көлсу-көрән башлыклы була.Апрель башларында дүрт-биш бала чыгара. Аларны бөҗәкләр һәм гусеницалар белән тукландыра. Көзгә кадәр чәүкәләр болыннарда(...), басуларда, көтүлекләрдә гаять күп бөҗәкләрне(...) юк итәләр. Ә инде көзен, бөҗәкләр беткәч, бушаган иген басуларында орлык чүплиләр. 
2. Тест эшләү. (Укучылар мөстәкыйль эшлиләр. Бер-берсенең эшләрен тикшерәләр) СИМАЛТИНИУС РЕЛЛИ ТЭЙБЛ
1. Исемгә туры килгән билгеләмәне тап:
а) предметның билгесен белдерә
б) предметны белдерә
в) предметның эшен, хәрәкәтен белдерә
2. Исем нинди сорауларга җавап бирә?
а) нинди? кайсы?
б) нишли? нишләде? нишләгән?
в) кем? нәрсә? 
г) ничә? ничәнче? күпме?
3. Урам сүзенә кайсы күплек кушымчасын ялгарга?
а) -лар
б) -ләр
в) -нар 
г) -нәр
4. Ялгызлык исемне билгелә.
а) очучы
б) Акбай
в) кеше
г) өстәл
5. Уртаклык исемне билгелә.
а) Марат
б) Ык
в) дәфтәр
г) Азнакай
6. Иялек килешендәге исемне билгелә.
а) укучыга
б) дәрестән
в) бәйрәмдә
г) кешенең
7. Юнәлеш килешендәге исемне билгелә.
а) мәктәпкә
б) урманның
в) урамда
г) укытучыны
8. Чыгыш килешендәге исемне билгелә.
а) күзлеккә
б) ишектә
в) кызның
г) класстан
9. Төшем килешендәге исемне билгелә.
а) күзгә
б) телдән
в) баланны
г) өстәл
10. Урын-вакыт килешендәге исемне билгелә.
а) елганың
б) тауда
в) таңнан
г) машинага
3. Җимлекләрне элү.
Җимлекләрдән сүзен мәгънәле кисәкләргә бүләргә. (Слайд 8)
(Җимлекләрдән - җим – тамыр, -лек – ясагыч кушымча, -ләр – күплек сан кушымчасы, -дән – чыгыш  килеше кушымчасы.)
4.  Рәсем һәм сораулар буенча хикәя төзү. (Слайд 11)

· Бу рәсемгә карата нинди җөмләләр төзеп була?
· Син үзең әле җимлек ясап элдеңме?
· Җимлек ничек ясала?
· Кошлар нәрсәне яратып ашый?
V. Рефлексив бәяләү. Дәрескә йомгак 
1. Дәрестә нәрсә белдек? 
Дәрестә ничек эшләдек дип уйлыйсыз?
2. Үзең өчен дәрестә нинди нәтиҗә чыгардың?  Нәрсәгә күбрәк игътибар итәргә кирәклеген аңладың?  Без кошларга ярдәм иттекме? 
3. Билге кую.
- Син үзеңә, иптәшеңә нинди билге куяр идең?
VI.  Өй эше бирү. 
“Кошларга ярдәм итик” темасына кош исемнәрен төрле килешләрдә кулланып хикәя язарга.
image1.png




image2.emf

